
Monsieur Marc Hansen 
Ministre aux Relations avec le Parlement 
Service central de législation  
43, bld Roosevelt 
L-2450 Luxembourg 

 
 
 
 
Concerne : Question parlementaire n° 4345 du 21 mai 2021 de l’honorable Député Jeff Engelen 
concernant « accident d’un bus électrique » 
                      
                      
 
Monsieur le Ministre, 
 
J’ai l’honneur de vous faire parvenir en annexe la réponse à la question parlementaire sous 
rubrique.  
 
Veuillez agréer, Monsieur le Ministre, l’expression de ma haute considération. 
 
 
 

La Ministre de l’Intérieur 
 
 
 
 
 

  Taina Bofferding 

Gemeinsam Äntwert vun der Madamm Inneministesch, Taina Bofferding, a vum Här Minister fir 
Mobilitéit an ëffentlech Aarbechten, François Bausch, op d’parlamentaresch Fro n° 4345 vum 
honorabelen Deputéierte Jeff Engelen zum Sujet “Accident d’un bus électrique” 

 
Den honorabelen Deputéierte freet Detailer iwwert déi allgemeng Sécherheetsvirschrëften a Prozeduren 
am Fall vun engem Accident mat engem Elektrobus. 
 
Déi vum Deputéierte genannte Spannung vun 800 Volt bei Elektrobusse stellt fir de Rettungsdéngscht bei 

der Virgehensweis kee groussen Ënnerscheed zu den Elektroautoen duer. Bei Elektroautoe leien 

d’Spannungen och deelweis tëscht 400 an 800 Volt, also däitlech méi héich wéi 80 Volt. Dës Spannunge 

falen alleguer an de Beräich vun der Nidderspannung, sou datt d‘Sécherheetsmoossnamen (z.B. den 

Ofstand beim Läschen), déi berücksichtegt musse ginn, déi nämlecht sinn.  

Den Ëmgang mat Busaccidenter gëtt och an der Grondausbildung vun all Pompjee behandelt (Cours 

«Formation Incendie-Sauvetage Niveau II»). An dëser Formatioun gëtt et e speziellt Kapitel iwwer 

alternativ Undriwwer bei Bussen an déi néideg Moossname fir d’Pompjeeën. Nieft dem Elektroundriff 

ginn hei och d’Gefore vum Äerdgas a Waasserstoff, souwéi d’Schnellluedstatiounen op de Busarrêten 

thematiséiert. 

Bei elektresche Busse sinn alleguer d’Héichvoltkomponenten (HV-Komponenten) ausserhalb vun de 
Beräicher ënnerbruecht, bei deenen d‘Wahrscheinlechkeet méi héich ass, dass se bei engem Accident 
beschiedegt ginn. Zousätzlech dozou ginn d’HV-Komponenten trotzdeem nach géint Impakter vu bausse 
geschützt. Dës zwou Mesurë sollen de Risiko vun enger Beschiedegung vun den HV-Komponente 
minimiséieren. Genau wéi an der Äntwert op d’parlamentaresch Fro n°1774 fir d’Elektroautoe 
beschriwwen, gëtt och bei den Elektrobusse beim Iwwerschreide vu sécherheetskritesche Grenzwäerter 
(z.B. am Fall vun engem Accident) de Batteriesystem automatesch ofgeschalt. 
 
D’HV-Komponenten an de Busse kënnen ausserdeem duerch zwee Nout-Aus-Schalteren ofgeschalt ginn. 
Ee Schalter befënnt sech am Chauffersberäich, en zweeten ass ausserhalb vum Bus ubruecht, deen et 
beispillsweis de Rettungskräft géing erméiglechen, bei Bedarf den Héichvoltsystem (HV-System) 
auszeschalten. Iwwer eng Miessbéchs ass et och méiglech, fir z’iwwerpréiwen, ob den HV-System och 
effektiv ausgeschalt ass. 
 
Den HV-System ass onofhängeg vum normale 24V-Stroumsystem, sou dass déi normal 
Stroumversuergung net duerch d’Ofschalte vum HV-System betraff ass. 
 
Fir d’Diere gëtt et verschidde Funktiounsweisen (z.B. elektresch oder pneumatesch Systemer). 
Onofhängeg vum System kënnen d’Dieren ëmmer manuell entriggelt ginn, sou dass se sech manuell 
opmaache loossen. 
 
Aus dësen Erkläerunge geet ervir, datt et keng aner spezifesch Sécherheetsmoossnamen oder Prozedure 
fir d’Buschaufferen an d’Passagéier am Fall vun engem Accident mat engem Elektrobus ginn, wéi déi 
Mesuren a Prozeduren, déi bei engem Accident applizéiert ginn, an deen e klassesche Bus (Diesel, Hybrid) 
implizéiert ass. Deemno ginn an deem Kader keng speziell Formatioune fir d’Buschaufferen organiséiert, 
an d’Passagéier mussen net iwwer spezifesch Verhalensreegelen informéiert ginn. 
 
Déi aktuell Busflott vun de CFL ëmfaasst 79 Gefierer, dovun 2 Elektrobusse vum Hiersteller Irizar. 
 



 

 

Am Joer 2020 hunn d’CFL-Bussen eng Gesamtstreck vu 6.670.579 km zréckgeluecht. Dee Kilometrage 
beinhalt haaptsächlech déi regulär Prestatiounen op de CFL-Linnen, awer och Ersatzdéngschter. Déi 77 
konventionell Bussen (Diesel, Hybrid) hunn eng Distanz vu 6.602.544 km zréckgeluecht an déi 2 
Elektrogefierer 68.035 km. 
 
Am Joer 2020 koum et 11-mol zum Depannage, 10mol ass bei Diesel/Hybrid-Bussen intervenéiert ginn an 
eemol bei engem Elektrobus. Et huet sech heibäi ëm gréisser technesch Panne gehandelt, bei deenen 
d’Bussen op den Haaptsitten hu missen ofgeschleeft ginn. 
 
Et kann een ofleeden, dass an der aktueller Kompositioun vun der Busflott d’Diesel/Hybrid-Bussen am 
Duerchschnëtt all 660.254 km ofgeschleeft ginn, am Géigesaz zu 68.035 km bei den Elektrobussen.  

